Har fostra fram friidrettsutøvarar i 30 år

SVELGEN: Ingvald Ytrehus (65) har vore friidrettstrenar i Svelgen i 30 år, og har ingen planar om å gje seg. – Eg ser fram til kvar einaste trening, og så lenge folk set pris på det eg gjer, held eg fram, seier han.

Det siste treng han truleg ikkje otte seg for. Historiebokforfattar Frank Ryland i Svelgen Turn og Idrettsforening (STIF) meiner at utan Ingvald Ytrehus sin fantastiske innsats, ville ikkje friidrettsgruppa lenger ha eksistert. Det at foreldra støttar så godt opp om friidretten i Svelgen, er også eit prov på at arbeidet til Ytrehus blir sett pris på, og ungane viser det på sin måte.

– Eg møter berre blide fjes når eg kjem på treningane, og det motiverer til vidare innsats, seier Ingvald Ytrehus.

Aktivt friidrettsmiljø

Ungane står også i kø for å bli med på treningane, og Ytrehus deler gjerne kunnskapen sin med andre. Med den lange fartstida si, både som aktiv friidrettsutøvar sjølv, og som trenar og dommar, har han litt av kvart å lære bort.

– Vi prøver å ta imot alle som er interesserte, og trenar ungar heilt ned sju-åtte-års alderen. På siste trening kom det plutseleg 14 ungar som ville hoppe høgde, og det var ungar som ikkje hadde vore med før, fortel han og ler litt for seg sjølv.

– Ungane er flinke å dra kvarandre med, og som ein av dei trufaste friidrettsgutane mine sa, du må bli med på friidrett, for då blir du betre i fotball, legg han til. 

Viser resultat

At arbeidet hans ber frukter, ser vi stadig vekk på resultatlistene på dei ulike friidrettsstemna rundt om. Under dei regionale ungdomsleikane i Sandnes sist helg, gjekk Jørgen Bjørkedal frå STIF til topps i høgde i 14-års klassen med eit hopp på 1,62 meter, han slo ut konkurrentane både frå Aust-Agder, Vest-Agder, Rogaland, Hordaland og Sogn og Fjordane. Den same Bjørkedal vart nummer tre i tresteg med 11,05 meter, og nummer sju på 60-meteren. Også 13 år gamle Kjell Rune Ytrehus viste fine takter, han vart nummer 11 i høgdekonkurransen med 1,29 meter og nummer 12 i tresteg med 7,66 meter. Det må her presiserast at Bjørkedal og Ytrehus berre er to av mange unge friidrettsutøvarar i Svelgen som har hevda seg under Ingvald Ytrehus si leiing gjennom tidene.

Breivika-meisterskap

Ingvald Ytrehus starta friiddrettskarrieren sin i Breivika, på eigen opparbeidd idrettsplass.

– Eg laga mi eiga hoppgrop, og hoppa to meter og førti med ein bjørkekjepp, minnest han.

Saman med Erling Lunde, Per Nesbø, Svein Håøy, Helge Førde og resten av kameratgjengen, arrangerte han idrettsstemne, med intern konkurranse i ulike øvingar. 

– Men det var først i det militære i Bardufoss at eg for alvor byrja å trene friidrett. Der fekk vi nemleg perm for å delta på idrettsstemne. I starten sprang eg både 800 meter og 1500 meter, og kom nærast halvdaud i mål. Då eg så på det første idrettsstemnet eg deltok på, vann høgdekonkurransen, fann eg det meir behageleg å satse på høgdehopp, fortel han.

Lang idrettskarriere

Og det gjorde han tydelegvis rett i, for etter ei 45 år lang friidrettskarriere kan Ingvald skilte med eit utal topp-plasseringar, først som senior og sidan som veteran, både i krinsmeisterskap og i NM-samanheng. Han tok også gullmedaljar i nordisk veteranmeisterskap både i 1989 og 1991. Framleis er han klubbrekordhaldar i STIF i høgde med og utan tilløp. Dei sette han i 1963 og 1974, med høvesvis 1,88 og 1,61 meter.

– Du må ikkje gå så detaljert inn på dette, seier Ingvald smålåtent, han likar å ha beina godt planta på jorda, og vil helst ikkje stikke seg for mykje fram. 

Ingvald Ytrehus var aktiv på friidrettsbana fram til for fire år sidan, då ein hofteskade gjorde at han måtte gje seg med aktiv idrett.

Trenande trenar

Ingvald Ytrehus hadde nokre års fartstid som trenar også før han tok fatt i den lange trenargjerninga i Svelgen.

– Det var då eg kom til Kalvåg som nyutdanna lærar i 1968, at eg begynte å trene andre. Eg var ein trenande trenar, eg trena saman med ungane i Kalvåg, og var i svært god fysisk form på den tida. Det at eg i alle desse åra sidan har vore i god form, er nok også ei av årsakene til at eg har halde ut så lenge, trur han.

– Fysisk fostring er viktig, det er same kva idrett vi held på med, berre det er kjekt og vi har glede av det vi gjer, seier den røynde trenaren. 

